[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






Nafarroako Gobernuak kontu handiz ibiltzeko gomendioa egin du, galtzadan izotza egoteko arriskua baitago
Foruzaingoak ekaitzak eragindako 13 istripu artatu ditu, besteak beste, La Tafallesa autobusak izandako talka bat 

Osteguna, 2010eko otsailaren 11a.  Nafarroako Gobernuak herritarrei oro har eta gidariei zehazki gomendatu die kontu handiz ibiltzeko kalean zein bolantean, tenperatura txikien ondorioz datozen orduetan eroriko den elur guztia izotz bihurtuko da eta. 


Iragarpen meteologikoaren arabera, egunaren erdialdean hotz eta elur gutxiago egingo du, baina arratsaldetik aurrera areagotu egingo dira berriro, eta egoera hori 24 orduz luzatuko da. Hala ere, ordu honetan (12,40) elur ugari botatzen ari da isurialde kantauriarrean eta Belate inguruan. Leitzaran Autobia (A-15) moztuta dago Gipuzkoako tartean Donostiarako norabidean, eta Nafarroako tartean, zehatz esanda Pagozelai inguruan (Leitza) errepidearen mozketa teknikoak egiten ari dira elurra kentzeko makinen lana errazteko. 

Egoera ikusita, Nafarroako Gobernuak 90 ekipoak mobilizatuta izango ditu. Elurra kentzeko makinak sare nagusia eta herritarrengan zuzeneko eragina duten bideak irekita eta ibiltzeko moduan mantentzen ahaleginduko dira, eta zirkulazio gutxiko bideak bigarren mailan artatuko ditu. 2,40tik 3,20ra AP-15 errepidean mozketa tekniko bat egin behar izan dute, Zuasti ordainlekuaren parean, elur ugari erortzen ari zen unean elurra kentzeko makinek galtzada garbitu zezaten. Hogeita hamar bat kamioi zerbitzuguneetan zain egon dira.

Goizeko bederatzietan, kateak behar ziren bigarren mailako sareko zazpi mendatetan: Artesiaga (NA-1740, Irurita-Eugi); Egozkue (NA-2520, Olague-Zubiri); Lizarraga (NA-120 Lizarra-Beasain) (mozketak 11,40an amaitu dira); Urkiaga (NA-138, Iruña-Frantzia Aldudetik); Urbasa (NA-718, Lizarra-Olazagutia); Aralarko San Migel (NA-7510) eta Belagua (NA-137, Burgi-Izaba-Frantzia) (aterpetik gora itxita dago). Aipatzekoa da Herri Lan Departamentuak 23 sentsore dituela estazio meteorologikoetan, eta horien bidez galtzadaren tenperatura neurtzen dela. 
Neguko Bidezaintza Lanetarako Koordinazio Batzordea
Egoera baloratzeko eta datozen orduetan baliabideak mobilizatzea planifikatzeko, gaur goizean Neguko Bidezaintza Lanetarako Koordinazio Batzordea bildu da Nafarroako Jauregian, Juan Ramón Rábade Iráizoz Barne Departamentuko zuzendari nagusiaren gidaritzapean eta Nafarroako Larrialdi Agentziako, Herri Lan Departamentuko, Foruzaingoko eta Guardia Zibileko arduradunak bertan zirela. 

Batzordeak jakin duenez, goizaldean eta goizeko lehenengo orduetan eroritako elurrak Nafarroako lurraldearen zati handi batean eragina izan du. Prezipitazioak ez dira ugariak izan, baina tenperatura txikien eraginez, izotz-geruza sortu da. 


Foruzaingoak, 5,30 eta 10,30 bitartean, 13 istripu artatu ditu (bidetik atera diren ibilgailuak eta talkak batez ere), izotzak eta elurrak eragindakoak. Aipagarriena La Tafallesa konpainiako autobus baten eta automobil baten arteko talka izan da. Autobusean Tasubinsaren Tafallako zentroko bederatzi langile zihoazen. Istripua goizeko 8etan gertatu da Larraga-Berbintzana errepideko 2,5 kilometroan (NA-6130).
Bost pertsonak zauri arinak izan dituzte, zehatz esanda, bi ibilgailuen gidariek eta autobuseko hiru bidaiarik. Ibilgailu partikularreko gidaria eta bidaiari bakarra, 35 urtekoa, Nafarroako Ospitalera eraman dute, bularraldean kolpea baitzeukan. 
Autobusak bidaiariak Faltzesen, Miranda Argan, Berbintzanan eta Larragan jasotzen ditu, eta Tasubinsaren Tafallako zentrora eramaten ditu. Istripua ikusi duen Miranda Argako mediku batek zaurituak artatu ditu eta SOS Navarrako 112 zenbakian adierazi du zauriak arinak zirela eta gidari batek izan ezik besteek ez zutela ospitalera joan beharrik. Gidaria Larragako osasun-zentroan artatu dute, eta hortik Nafarroako Ospitalera eraman dute.  
Goizeko, arratsaldeko eta gaueko hiru txanden artean, Foruzaingoaren Trafiko Saileko 47 patruilak eta Guardia Zibileko beste 45ek errepideak zainduko dituzte, eta beharrezkoa bada, kasuan kasuko kidegoetako Hiritarren Segurtasuneko agenteek laguntza emango diete. 

Jardun aipagarriak
La Tafallesa konpainiaren autobusak izandako istripuaz gain, Foruzaingoak beste 12 istripu artatu ditu. Guztien eragileak galtzadan zeuden elurra edo izotza izan dira.

5.30ean Corella-Rincón de Soto (NA-161) errepidean ibilgailu bat bidetik atera da, Fitero eta Corella bitartean. 6etan Ebroren Ardatzeko errepidean (NA-134) beste ibilgailu bat bidetik atera da, Cárcarren. Minutu gutxira, 6.08an, bi ibilgailuk talka egin dute Iruñako Ingurubidean (PA-30), Orkoienen.

Trafiko patruila bat 6.43an Muniain Iguzkitzara bertaratu da, hiru ibilgailu bidetik atera baitira, Lizarra-Andosilla errepidean; eta 6.47an beste ibilgailu bat bidetik atera da Lodosa eta Mendabia artean (NA-134).

Goizeko txandan agenteak Lesakarako sarbidera hurbildu dira, bi ibilgailuk talka egin dute eta; ibilgailu bat bidetik atera da eta turismo bat irauli egin da Mendabian 7.52an; eta turismo bat bidetik atera da 9.44an Iruña-Frantzia errepidean Luzaidetik (N-135), Urdaizeko bidegurutzean. 9.44an, Olloibarrerako saihesbidean, Asterain-Irurtzun errepidean (NA-7010), kamioi bat gurutzatu da. Hamar minutu geroago, 9.54an, bi ibilgailuk Mutiloan talka egin dute; ez da zauriturik egon.

Amaitzeko, 10.20an, kamioi bat Zufiako bigarren mailako errepidean gurutzatu da (NA-7371); eta kamioi batek matxura izan du Sakanako Autobiarako (A-10) sarbidean Altsasutik. Lehenengo kasuan Prebentzio patruila bat joan da, eta bigarrenean Trafiko patruila bat.

Bestalde, Nafarroako Larrialdi Agentziak 8,48an 87 urteko gizonezko bat bilatzeko plana aktibatu du. Adinekoa familiaren etxetik desagertu da Muruzabalen, inork ez daki zer ordutan. Familiakoek gertaera jaikitzean jakinarazi duten, adinekoa bere logelan ez zegoelako. Sos Navarrak segurtasun- eta larrialdi-zerbitzuak aurrealertatu dituen arren (suhiltzaileak, Foruzaingoa, Guardia Zibila eta boluntarioen taldeak), auzoko batek eserleku batean eserita aurkitu du. Gizonezkoa herriko osasun-zentroan artatu dute, hipotermia arinarekin. 

